
shrIhanumadvandanam

శ్రీహనుమద్వన్దనమ్ 

అఞ్జనానన్దనం   వీరం జానకీశోకనాశనమ్ ।
కపీశమక్షహన్తారం వన్దే లఙ్కాభయఙ్కరమ్ ॥ ౧॥
అఞ్జనీగర్భసమ్భూత  కపీన్ద్రసచివోత్తమ  ।
రామప్రియ  నమస్తుభ్యం హనూమన్ రక్ష సర్వదా ॥ ౨॥
అతులితబలధామం స్వర్ణశైలాభదేహం 
దనుజవనకృశానుం జ్ఞానినామగ్రగణ్యమ్   ।
సకలగుణనిధానం వానరాణామధీశం
రఘుపతిప్రియభక్తం  వాతజాతం నమామి ॥ ౩॥
అపరాజిత పిఙ్గాక్ష  నమస్తే రాజపూజిత ।
దీనే మయి దయాం కృత్వా మమ దుఃఖం వినాశయ ॥ ౪॥
అశేషలఙ్కాపతిసైన్యహన్తా  శ్రీరామసేవాచరణైకకర్తా   ।
అనేకదుఃఖాహతలోకగోప్తా త్వసౌ హనూమాన్మమ సౌఖ్యకర్తా ॥ ౫॥
ఆఞ్జనేయం  పాటలాస్యం స్వర్ణాద్రిసమవిగ్రహమ్    ।
పారిజాతద్రుమూలస్థం   వన్దే సాధకనన్దనమ్  ॥ ౬॥
ఆఞ్జనేయమతిపాటలాననం  కాఞ్చనాద్రికమనీయవిగ్రహమ్   ।
పారిజాతతరుమూలవాసినం భావయామి పవమాననన్దనమ్  ॥ ౭॥
ఆధివ్యాధిమహామారిగ్రహపీడాపహారిణే  ।
ప్రాణాపహర్త్రే  దైత్యానాం  రామప్రాణాత్మనే  నమః ॥ ౮॥
ఆపన్నాఖిలలోకార్తిహారిణే శ్రీహనూమతే  ।
అకస్మాదాగతోత్పాతనాశనాయ నమోఽస్తు తే ॥ ౯॥
ఉద్యత్కోట్యర్కసఙ్కాశం జగత్ప్రక్షోభహారకమ్ ।
శ్రీరామాఙ్ఘ్రిధ్యాననిష్ఠం    సుగ్రీవప్రముఖార్చితమ్   ।
విత్రాసయన్తం  నాదేన రాక్షసాన్ మారుతిం భజే ॥ ౧౦॥

శ్రీహనుమద్వన్దనమ్ 

ఉద్యదాదిత్యసఙ్కాశముదారభుజవిక్రమమ్  ।
కన్దర్పకోటిలావణ్యం  సర్వవిద్యావిశారదమ్ ॥ ౧౧॥
శ్రీరామహృదయానన్దం   భక్తకల్పమహీరుహమ్  ।
అభయం వరదం దోర్భ్యాం కలయే మారుతాత్మజమ్ ॥ ౧౨॥
ఉద్యన్మార్తణ్డకోటిప్రకటరుచియుతం   చారువీరాసనస్థం
మౌఞ్జీయజ్ఞోపవీతారుణరుచిరశిఖాశోభనం   కుణ్డలాఙ్కమ్  ।
భక్తానామిష్టదం  తం ప్రణతమునిజనం  మేఘనాదప్రమోదం
వన్దే దేవం విధేయం ప్లవగకులపతిం  గోష్పదీభూతవార్ధిమ్  ॥ ౧౩॥
ఉల్లఙ్ఘ్య   సిన్ధోః  సలిలం సలీలం యః శోకవహ్నిం జనకాత్మజాయాః ।
ఆదాయ తేనైవ  దదాహ లఙ్కాం నమామి తం ప్రాఞ్జలిరాఞ్జనేయమ్    ॥ ౧౪॥
కదాపి శుభ్రైర్వరచామరైః   ప్రభుం  గాయన్ గుణాన్ వీజయతి స్థితోఽగ్రతః   ।
కదాప్యుపశ్లోకయతి  స్వనిర్మితైః  స్తవైః   శుభైః  శ్రీహనుమాన్  కృతాఞ్జలిః ॥౧౫॥
కరాత్తశైలశస్త్రాయ   ద్రుమశస్త్రాయ   తే నమః ।
బాలైకబ్రహ్మచర్యాయ   రుద్రమూర్తిధరాయ  చ ॥ ౧౬॥
కారాగృహే ప్రయాణే  చ సఙ్గ్రామే  దేశవిప్లవే  ।
స్మరన్తి త్వాం హనూమన్తం తేషాం నాస్తి విపత్తదా ॥ ౧౭॥
కృతక్రోధే  యస్మిన్నమరనగరీ మఙ్గలరవా
నవాతఙ్కా లఙ్కా సమజని వనం వృశ్చతి సతి ।
సదా సీతాకాన్తప్రణతిమతివిఖ్యాతమహిమా
హనూమానవ్యాన్నః కపికులశిరోమణ్డనమణిః  ॥ ౧౮॥
గోష్పదీకృతవారాశిం మశకీకృతరాక్షసమ్ ।
రామాయణమహామాలారత్నం వన్దేఽనిలాత్మజమ్  । ౧౯
జానుస్థవామబాహుం  చ జ్ఞానముద్రాపరం   హరిమ్ ।
అధ్యాత్మచిత్తమాసీనం కదలీవనమధ్యగమ్ ।
బాలార్కకోటిప్రతిమం  వన్దే జ్ఞానప్రదం   హరిమ్ ॥ ౨౦॥
జ్వలత్కాఞ్చనవర్ణాయ  దీర్ఘలాఙ్గూలధారిణే   ।
సౌమిత్రిజయదాత్రే  చ రామదూతాయ తే నమః ॥ ౨౧॥
తప్తచామీకరనిభం భీఘ్నం సంవిహితాఞ్జలిమ్  ।

చలత్కుణ్డలదీప్తాస్యం  పద్మాక్షం మారుతిం భజే ॥ ౨౨॥
ద్విభుజం స్వర్ణవర్ణాభం   రామసేవాపరాయణమ్ ।
మౌఞ్జీకౌపీనసహితం  తం వన్దే రామసేవకమ్ ॥ ౨౩॥
దహనతప్తసువర్ణసమప్రభం   భయహరం హృదయే విహితాఞ్జలిమ్  ।
శ్రవణకుణ్డలశోభిముఖామ్బుజం   నమత వానరరాజమిహాద్భుతమ్ ॥ ౨౪॥
నఖాయుధాయ భీమాయ దన్తాయుధధరాయ చ ।
విహఙ్గాయ  చ శర్వాయ వజ్రదేహాయ  తే నమః ॥ ౨౫॥
నాదబిన్దుకలాతీతం  ఉత్పత్తిస్థితివర్జితమ్   ।
సాక్షాదీశ్వరసద్రూపం  హనూమన్తం భజామ్యహమ్ ॥ ౨౬॥
పఞ్చాస్యమచ్యుతమనేకవిచిత్రవర్ణవక్త్రం    శశాఙ్కశేఖరం కపిరాజవర్యమ్ ।
పీతామ్బరాదిముకుటైరుపశోభితాఙ్గం   పిఙ్గాక్షమాద్యమనిశం  మనసా స్మరామి ॥ ౨౭॥
పద్మరాగమణికుణ్డలత్విషా  పాటలీకృతకపోలమణ్డలమ్  ।
దివ్యహేమకదలీవనాన్తరే భావయామి పవమాననన్దనమ్  ॥ ౨౮॥
ప్రతప్తస్వర్ణవర్ణాభం    సంరక్తారుణలోచనమ్ ।
సుగ్రీవాదియుతం  వన్దే పీతామ్బరసమావృతమ్ ।
గోష్పదీకృతవారీశం (రాశిం)పుచ్ఛమస్తకమీశ్వరమ్
జ్ఞానముద్రాం   చ బిభ్రాణం  సర్వాలఙ్కారభూషితమ్ ॥ ౨౯॥
బుద్ధిర్బలం  యశో ధైర్యం  నిర్భయత్వమరోగతా ।
అజాడ్యం వాక్పటుత్వం చ హనూమత్స్మరణాద్భవేత్ ॥ ౩౦॥
భాన్విన్దూచరణారవిన్దయుగలం   కౌపీనమౌఞ్జీధరం
కాఞ్చిశ్రేణిధరం  దుకూలవసనం యజ్ఞోపవీతాజినమ్  ।
హస్తాభ్యాం ధృతపుస్తకం చ విలసద్ధారావలిం  కుణ్డలం
ఖేచాలం విశిఖం ప్రసన్నవదనం  శ్రీవాయుపుత్రం   భజే ॥ ౩౧॥
మనోజవం మారుతతుల్యవేగం జితేన్ద్రియం  బుద్ధిమతాం  వరిష్ఠమ్  ।
వాతాత్మజం వానరయూథముఖ్యం శ్రీరామదూతం  శిరసా నమామి ॥ ౩౨॥
మరుత్సుతం రామపదారవిన్దవన్దారువృన్దారకమాశు    వన్దే ।
ధీశక్తిభక్తిద్యుతిసిద్ధయో   యం కాన్తం స్వకాన్తా ఇవ కామయన్తే ॥ ౩౩॥
మర్కటేశ మహోత్సాహ సర్వశత్రుహరోత్తమ  ।

శత్రుం  సంహర మాం రక్ష శ్రీమన్నాపద  ఉద్ధర  ॥ ౩౪॥
మర్కటేశ మహోత్సాహ సర్వాతఙ్కనివారక ।
అరీన్సంహర మాం రక్ష సుఖం దాపయ మే ప్రభో  ॥ ౩౫॥
మహాశైలం  సముత్పాట్య ధావన్తం రావణం ప్రతి  ।
తిష్ఠ తిష్ఠ రణే దుష్ట ఘోరరావం సముచ్చరన్ ॥ ౩౬॥
లాక్షారసారుణం వన్దే కాలాన్తకయమోపమమ్ ।
జ్వలదగ్నిలసన్నేత్రం  సూర్యకోటిసమప్రభమ్  ।
అఙ్గదాద్యైర్మహావీరైర్వేష్టితం     రుద్రరూపిణమ్  ॥ ౩౭॥
మారుతిం వీరవజ్రాఙ్గం   భక్తరక్షణదీక్షితమ్  ।
హనూమన్తం సదా వన్దే రామమన్త్రప్రచారకమ్   ॥ ౩౮॥
యత్ర యత్ర రఘునాథకీర్తనం తత్ర తత్ర కృతమస్తకాఞ్జలిమ్  ।
బాష్పవారిపరిపూర్ణలోచనం  మారుతిం నమత రాక్షసాన్తకమ్ ॥ ౩౯॥
యోవారాంనిధిమల్పపల్వలమివోల్లఙ్ఘ్య   ప్రతాపాన్వితో
వైదేహీఘనశోకవహ్నిహరణో  వైకుణ్ఠభక్తప్రియః     ।
అక్షాద్యర్జితరాక్షసేశ్వరమహాదర్పాపహారీ  రణే
సోఽయం వానరపుఙ్గవోఽవతు  సదా చాస్మాన్ సమీరాత్మజః ॥ ౪౦॥
రాజద్వారి బిలద్వారి ప్రవేశే  భూతసఙ్కులే ।
గజసిమ్హమహావ్యాఘ్రచౌరభీషణకాననే   । ౪౧
శరణాయ శరణ్యాయ వాతాత్మజ నమోఽస్తు తే ।
నమః ప్లవగసైన్యానాం   ప్రాణభూతాత్మనే  నమః ॥ ౪౨॥
రామేష్టం  కరుణాపూర్ణం  హనూమన్తం భయాపహమ్ ।
శత్రునాశకరం  భీమం సర్వాభీష్టఫలప్రదమ్   ॥ ౪౩॥
ప్రదోషే  త్వాం ప్రభాతే  వా యే స్మరన్త్యఞ్జనాసుతమ్  ।
అర్థసిద్ధిం   యశఃపూర్తిం ప్రాప్నువన్తి  న సంశయః ॥ ౪౪॥
లాక్షారసారుణం వన్దే కాలాన్తకయమోపమమ్ ।
జ్వలదగ్నిలసన్నేత్రం  సూర్యకోటిసమప్రభమ్  ।
అఙ్గదాద్యైర్మహావీరైర్వేష్టితం     రుద్రరూపిణమ్  ॥ ౪౫॥
వజ్రదేహాయ  కాలాగ్నిరుద్రాయామితతేజసే  ।

బ్రహ్మాస్త్రస్తమ్భనాయాస్మై     నమః శ్రీరుద్రమూర్తయే   ॥ ౪౬॥
వజ్రాఙ్గం   పిఙ్గకేశాఢ్యం  స్వర్ణకుణ్డలమణ్డితమ్    ।
నియుద్ధముపసఙ్క్రమ్య  పారావారపరాక్రమమ్  ॥ ౪౭॥
వామహస్తగదాయుక్తం పాశహస్తకమణ్డలుమ్  ।
ఉద్యద్దక్షిణదోర్దణ్డం    హనూమన్తం విచిన్తయే ॥ ౪౮॥
వజ్రాఙ్గం   పద్మనేత్రం  కనకమయలసత్కుణ్డలాక్రాన్తగణ్డం   
దమ్భోలిస్తమ్భసారప్రహరణసువశీభూతరక్షోఽధినాథమ్  ।
ఉద్యల్లాఙ్గూలసప్తాచలవిచలకరం   భీమమూర్తిం కపీన్ద్రం
వన్దే తం రామచన్ద్రప్రముఖదృఢతరం   సత్ప్రసారం ప్రసన్నమ్  ॥ ౪౯॥
వన్దే బాలదివాకరద్యుతినిభం దేవారిదర్పాపహం
దేవేన్ద్రప్రముఖైఃప్రశస్తయశసం      దేదీప్యమానం రుచా ।
సుగ్రీవాదిసమస్తవానరయుతం  సువ్యక్తతత్త్వప్రియం 
సంరక్తారుణలోచనం పవనజం పీతామ్బరాలఙ్కృతమ్ ॥ ౫౦॥
వన్దే రణే హనుమన్తం కపికోటిసమన్వితమ్ ।
ధావన్తం రావణం జేతుం దృష్ట్వా  సత్వరముత్థితమ్  ॥ ౫౧॥
లక్ష్మణం చ మహావీరం పతితం రణభూతలే ।
గురుం చ క్రోధముత్పాద్య  గృహీత్వా గురుపర్వతమ్ ॥ ౫౨॥
హాహాకారైః  సదర్పైశ్చ  కమ్పయన్తం జగత్త్రయమ్  ।
బ్రహ్మాణ్డం   స సమావాప్య కృత్వా భీమకలేవరమ్ ॥ ౫౩॥
వన్దే వానరసిమ్హఖగరాట్  క్రోడాశ్వవక్త్రాన్వితం 
దివ్యాలఙ్కరణం త్రిపఞ్చనయనం  దేదీప్యమానం రుచా ।
హస్తాబ్జైరసిఖేటపుస్తకసుధాకుమ్భాఙ్కుశాద్రీన్   హలం
ఖట్వాఙ్గం  ఫణిభూరుహం దశభుజం సర్వారివీరాపహమ్ ॥ ౫౪॥
వామహస్తే మహావృక్షం దశాస్యకరఖణ్డనమ్  ।
ఉద్యద్దక్షిణదోర్దణ్డం    హనూమన్తం విచిన్తయే ॥ ౫౫॥
వామే కరే వైరిభిదం  వహన్తం శైలం  పరే శ‍ృఙ్ఖలహారటఙ్కమ్  ।
దధానమచ్ఛచ్ఛవియజ్ఞసూత్రం   భజే జ్వలత్కుణ్డలమాఞ్జనేయమ్   ॥ ౫౬॥
వామే జానుని వామబాహుమపరం తం జ్ఞానముద్రాయుతం 

హృద్దేశే  కలయన్ వృతో మునిగణైరధ్యాత్మదత్తేక్షణః  ।
ఆసీనః కదలీవనే మణిమయే బాలార్కకోటిప్రభో
ధ్యాయన్ బ్రహ్మ  పరం కరోతు మనసః సిద్ధిం  హనూమాన్మమ ॥ ౫౭॥
వామే శైలం  వైరిభిదం  విశుద్ధం  టఙ్కమన్యతః ।
దధానం స్వర్ణవర్ణం   చ వన్దే కుణ్డలినం  హరిమ్ ॥ ౫౮॥
సదా రామ రామేతి నామామృతం తం సదా రామమానన్దనిష్యన్దకన్దమ్    ।
పిబన్తం నమన్తం సుదన్తం హసన్తం హనూమన్తమన్తర్భజే తం నితాన్తమ్ ॥ ౫౯॥
సపీతకౌపీనముదఞ్చితాఙ్గులిమ్  సముజ్జ్వలన్మౌఞ్జ్యజినోపవీతినమ్   ।
సకుణ్డలం  లమ్బశిఖాసమావృతం తమాఞ్జనేయం  శరణం ప్రపద్యే  ॥ ౬౦॥
సర్వారిష్టనివారకం  శుభకరం పిఙ్గాక్షమక్షాపహం
సీతాన్వేషణతత్పరం కపివరం కోటీన్దుసూర్యప్రభమ్   ।
లఙ్కాద్వీపభయఙ్కరం సకలదం సుగ్రీవసమ్మానితం
దేవేన్ద్రాదిసమస్తదేవవినుతం  కాకుత్స్థదూతం  భజే ॥ ౬౧॥
సంసారసాగరావర్తకర్తవ్యభ్రాన్తచేతసామ్    ।
శరణాగతమర్త్యానాం శరణ్యాయ నమోఽస్తు తే ॥ ౬౨॥
సీతారామపదామ్బుజే మధుపవద్యన్మానసం లీయతే
సీతారామగుణావలీ నిశి దివా యజ్జిహ్వయా  పీయతే ।
సీతారామవిచిత్రరూపమనిశం  యచ్చక్షుషోర్భూషణం
సీతారామసునామధామనిరతం తం సద్గురుం  తం భజే ॥ ౬౩॥
సీతావియుక్తశ్రీరామశోకదుఃఖభయాపహ  ।
తాపత్రితయసంహారిన్నాఞ్జనేయ   నమోఽస్తు తే ॥ ౬౪॥
సీతాశీర్వాదసమ్పన్న సమస్తావయవాక్షత ।
లోలలాఙ్గూలపాతేన  మమారాతీన్నివారయ ॥ ౬౫॥
స్ఫటికాభం స్వర్ణకాన్తిం  ద్విభుజం చ కృతాఞ్జలిమ్  ।
కుణ్డలద్వయసంశోభిముఖామ్బుజమహం  భజే ॥ ౬౬॥
స్వానన్దహేతోర్భజతాం  జనానాం మగ్నః సదా రామకథాసుధాయామ్ ।
అసావిదానీం చ నిషేవమాణో రామం పతిం కిమ్పురుషే కిలాస్తే ॥ ౬౭॥
హనుమన్తం మహావీరం వాయుతుల్యపరాక్రమమ్  ।

మమాభీష్టార్థసిద్ధ్యర్థం     ప్రణమామి  ముహుర్ముహుః ॥ ౬౮॥
హనూమాన్ రామపాదాబ్జసఙ్గీ  వర్ణివరః  శుచిః ।
సఞ్జీవనోపహర్తా  మే దీర్ఘమాయుర్దదాత్విహ   ॥ ౬౯॥

